
Հոդված 1. «Գնումների մասին» 2016 թվականի դեկտեմբերի 16-ի ՀՕ-21-Ն օրենքի (այսուհետ՝ Օրենք) 2-րդ հոդվածի 1-ին մասը լրացնել հետևյալ բովանդակությամբ 25-րդ և 26-րդ կետերով.
«25) շահերի բախում՝ «Հանրային ծառայության մասին» Հայաստանի Հանրապետության օրենքի 33-րդ հոդվածով սահմանված իրավիճակի առաջացում, բացառությամբ նույն հոդվածով նախատեսված քաղաքական հարաբերությունների:
«Հանրային ծառայության մասին» Հայաստանի Հանրապետության օրենքի 33-րդ հոդվածով սահմանված շահերի բախման վերաբերյալ կարգավորումները տարածվում են նաև սույն հոդվածի 1-ին մասի 1-ին կետի «բ» - «ը» ենթակետերով նախատեսված պատվիրատուների գործադիր մարմնի ղեկավարի և տեղակալների, կառավարչի և նրա տեղակալի, խորհրդի, գործադիր և կառավարման մարմնի անդամների, կառուցվածքային միավորների ղեկավարների (այսուհետ՝ կազմակերպության պաշտոնատար անձ) վրա: Սույն կետի պահանջը տարածվում նաև պետական կամ համայնքային հիմնարկների ղեկավարների և տեղակալների վրա: 
26) փոխկապակցված անձ` հանրային պաշտոն զբաղեցնող անձի, հանրային ծառայողի և  կազմակերպության պաշտոնատար անձի հետ «Հանրային ծառայության մասին» Հայաստանի Հանրապետության օրենքի 33-րդ հոդվածով սահմանված փոխկապակցված անձ, բացառությամբ նույն հոդվածով նախատեսված քաղաքական հարաբերություններ ունեցող անձանց:»:
Հոդված 2. 5-րդ հոդվածի 1-ին մասի 12-րդ կետում «անձանց» բառերը փոխարինել «մասնակիցների» բառերով:
Հոդված 3. Օրենքի 5-րդ հոդվածի 1-ին մասը 12-րդ կետից հետո լրացնել հետևյալ բովանդակությամբ 12.1  կետով.
[bookmark: _Hlk187929147]«12.1) գնման գործընթացների վրա հանրային պաշտոն զբաղեցնող անձանց, հանրային ծառայողի և  կազմակերպության պաշտոնատար անձանց ազդեցության մակարդակի բարձրացման դեպքերը՝ վերջիններիս գնումների գործընթացների վրա փաստացի կամ հնարավոր ազդեցությունից ելնելով: Ազդեցության մակարդակները թվով 5 են՝
 	ա. առաջին մակարդակում ներառված հանրային պաշտոն զբաղեցնող անձի, հանրային ծառայողի և  կազմակերպության պաշտոնատար անձի հետ փոխկապակցված մասնակիցները չեն կարող մասնակցել գնման գործընթացներին.
բ. երկրորդ մակարդակում ներառված հանրային պաշտոն զբաղեցնող անձի, հանրային ծառայողի և  կազմակերպության պաշտոնատար անձի հետ փոխկապակցված մասնակիցները չեն կարող մասնակցել տվյալ պատվիրատուի և վերջինիս կառավարմանը հանձնված առևտրային և ոչ առևտրային կազմակերպությունների կողմից կազմակերպվող գնման գործընթացներին.
գ. երրորդ մակարդակում ներառված հանրային պաշտոն զբաղեցնող անձի, հանրային ծառայողի և  կազմակերպության պաշտոնատար անձի հետ փոխկապակցված մասնակիցները չեն կարող մասնակցել տվյալ պատվիրատուի կողմից կազմակերպվող գնման գործընթացներին.
դ. չորրոդ մակարդակում ներառված հանրային պաշտոն զբաղեցնող անձի, հանրային ծառայողի և  կազմակերպության պաշտոնատար անձի հետ փոխկապակցված մասնակիցները  չեն կարող մասնակցել տվյալ հանային պաշտոն զբաղեցնող անձի, հանրային ծառայողի կամ կազմակերպության պաշտոնատար անձի համակարգման կամ կազմակերպման ներքո գտնվող միավորի կարիքների բավարարման համար կազմակերպվող գնման գործընթացներին.  
ե. հինգերորդ մակարդակում ներառված հանրային պաշտոն զբաղեցնող անձի, հանրային ծառայողի և  կազմակերպության պաշտոնատար անձի դեպքում գործում են սույն օրենքի 33-րդ հոդվածի 6-րդ և 7-րդ մասերով նախատեսված կարգավորումները:
Ազդեցության առաջին մակարդակում պարտադիր ներառվում է լիազորված մարմնի գործառույթները համակարգող նախարարի տեղակալը: 
Երկրորդ մակարդակում պարտադիր ներառվում են քաղաքական պաշտոն զբաղեցնող անձինք: 
Երրորդ մակարդակում պարտադիր ներառվում են մարմինների ղեկավարները, բացառությամբ երկրորդ մակարդակում ներառված անձանց, գլխավոր քարտուղարներն ու աշխատակազմի ղեկավարները, գործադիր մարմնի ղեկավարը և տեղակալը, կառավարիչը և նրա տեղակալը, խորհրդի, գործադիր և կառավարման մարմնի անդամները, պետական կամ համայնքային հիմնարկների ղեկավարները և տեղակալները: 
Չորրորդ մակարդակում պարտադիր ներառվում են կառուցվածքային միավորների ղեկավարները:   
Այն դեպքում, երբ ազդեցության մակարդակի պատկանելիություն սահմանված չէ, հանրային պաշտոն զբաղեցնող անձը, հանրային ծառայողը և պաշտոնատար անձը համարվում է հինգերորդ մակարդակում ներառված:»:
Հոդված 4. Օրենքի 6-րդ հոդվածի 1-ին մասի 6-րդ կետի «ա» պարբերության մեջ  «միակողմանի լուծմանը» բառերից հետո ավելացնել «կամ սույն օրենքի 36-րդ հոդվածի 1.1 մասի հիմքով առոչինչ ճանաչմանը» բառերը, իսկ «ապահովման գումարը» բառերից հետո ավելացնել «բացառությամբ  սույն օրենքի 36-րդ հոդվածի 1.1 մասով նախատեսված դեպքի» բառերը :
Հոդված 5. Օրենքի 7-րդ հոդվածի 4-րդ մասը  շարադրել հետևյալ խմբագրությամբ.
«4. Արգելվում է սույն օրենքով և դրա հիման վրա ընդունված իրավական այլ ակտերով սահմանված՝
1) հանրային պաշտոն զբաղեցնող անձանց, հանրային ծառայողների և պաշտոնատար անձանց հետ փոխկապակցված անձի մասնակցությունը գնման գործընթացին, բացառության սույն օրենքի  5-րդ հոդվածի 1-ին մասի 12.1 կետով նախատեսված հինգերորդ մակարդակում ներառված  հանրային պաշտոն զբաղեցնող անձանց, հանրային ծառայողների և պաշտոնատար անձանց.
2) փոխկապակցված մասնակիցների և (կամ) միևնույն անձի (անձանց) կողմից հիմնադրված կամ ղեկավարվող կամ ավելի քան հիսուն տոկոս միևնույն անձի (անձանց) պատկանող բաժնեմաս ունեցող կազմակերպությունների միաժամանակյա մասնակցությունը գնման միևնույն գործընթացին, բացառությամբ`
ա. պետության կամ համայնքների կողմից հիմնադրված կազմակերպությունների.
բ. սույն օրենքի 30-րդ հոդվածի 6-րդ մասով սահմանված մասնակցության դեպքերի:»:
Հոդված 6. Օրենքի 36-րդ հոդվածը 1-ին մասից հետո լրացնել  հետևյալ բովանդակությամբ 1.1 մասով.
	« 1.1. Բոլոր այն դեպքերում, երբ պայմանագրի կնքումից հետո օրենքով նախատեսված կարգով սույն օրենքի պահանջների կատարման նկատմամբ ուսումնասիրության, հսկողության կամ վերահսկողության կամ բողոքների քննության արդյունքում իրավասու մարմինն արձանագրում է, որ գնման գործընթացում, մինչև պայմանագրի կնքումը, առկա է եղել շահերի բախման իրավիճակ, որպիսի իրավիճակը մինչև պայմանագրի կնքումը հայտնի լինելու դեպքում հիմք կհանդիսանար պայմանագիրը չկնքելու համար, շահերի բախմանը Հայաստանի Հանրապետության օրենսդրությամբ ներկայացվող պահանջները չպահպանելը հանգեցնում է գործարքի անվավերության: Նման գործարքն առոչինչ է: Սույն դեպքում պայմանագրի կողմ հանդիսացող՝ ընտրված մասնակիցը պատվիրատուին վերադարձնում է գործարքով իր ամբողջ ստացածը, իսկ պատվիրատուն պայմանագրի կողմ հանդիսացող՝ ընտրված մասնակցին ոչինչ չի վերադարձնում, ներառյալ իրական վնասը կամ բաց թողնված օգուտը:» :
Հոդված 7. Եզրափակիչ մաս և անցումային դրույթներ
1. Սույն օրենքն ուժի մեջ է մտնում 2027 թվականի հունվարի 1-ից:
2. Սույն օրենքի պահանջները չեն տարածվում մինչև սույն օրենքն ուժի մեջ մտնելը սկսած և չավարտված գնման գործընթացների վրա:
3. Սույն օրենքից բխող՝ Կառավարության որոշումն ընդունվում է սույն օրենքն ընդունվելուց հետո՝ եռամսյա ժամկետում:






